
Umsögn Pírata um mál nr. 202, líftíma þingmála

Pírötum baðst beiðni um umsögn frá stjórnskipunar- og eftirlitsnefnd Alþingis um mál nr. 202 um 
þingsköp Alþingis.

Frumvarpið felur í sér nokkrar breytingar, sem snúa að því að lengja líftíma þingmála þannig að þau geti 
lifað á milli löggjafarþinga.

Samkvæmt 1. mgr. 1. gr. frumvarpsins munu þingmál sem ekki hafa hlotið lokaafgreiðslu við lok 
löggjafarþings vera tekin upp á næsta löggjafarþingi, nema að flutningsmaður dragi málið til baka. 
Þingmál muni þó ekki lifa á milli kjörtímabila skv. 2. gr.

Núverandi fyrirkomulag er með þeim hætti að þingmál sem hafa ekki hlotið atkvæðagreiðslu við þinglok 
falla niður. Þetta fyrirkomulag hefur það í för með sér að vinna sú sem unnin er við viðkomandi þingmál 
tapast. Gefur þetta formönnum nefnda og meiri hluta nefnda vald til að stöðva mál og koma í veg fyrir 
að þau fái eðlilega og fulla þingmeðferð. Einungis þarf að tefja mál í nefnd fram að þinglokum til að 
koma í veg fyrir að málið hljóti eðlilega og lýðræðislega meðferð á þingi. Sú breyting sem lögð er til 
með frumvarpi þessu myndi leysa þennan vanda.

Frumvarp þetta myndi einnig koma til með að leysa annan stóran vanda við núverandi vinnuhætti 
þingsins. Þegar klippt er a f þingmálahala við þinglok deyr fjöldi mála sem ekki fæst haldið áfram með 
án þess að málin séu lögð aftur fram. Við vinnslu þingmála eru margir aðilar sem leggja fram vinnu sína 
í þeirra þágu. Bæði má þar nefna þingmenn og Alþingi sjálft en einnig fjölda umsagnaraðila sem lagt 
hafa tíma og vinnu í að rannsaka þingmálin og gefa í mörgum tilfellum ítarlega skýringu þar á. Mörg 
þessara mála eru aldrei tekin upp aftur og er þessi vinna þá glötuð. Í sumum tilfellum eru málin lögð 
fyrir aftur, og þá oft með breytingum. Það gerir það erfitt fyrir umsagnaraðila að greina breytingar án 
þess að lesa allt frumvarpið að nýju.

Enn fremur stuðlar núverandi fyrirkomulag að því að mál séu illa unnin þegar styttist í þinglok í því 
skyni að mál séu drifin í gegn. Þegar lítið er eftir a f þingdögum við lok þings eykst þrýstingur á það að 
koma mikilvægum málum í gegn sem annars gætu fengið eðlilega meðferð. Frumvarpið gæti því stuðlað 
að því að mál fengju eðlilegri og ítarlegri meðferð þar sem ekki þyrfti að vinna undir þrýstingi sem 
orsakað getur mistök við vinnslu mála og að illa unnin þingmál hljóti samþykki á Alþingi.

Núverandi fyrirkomulag stuðlar að ógagnsæi í vinnubrögðum Alþingis og dregur úr skilvirkni við 
meðferð þingmála.

Samkvæmt grein 6.1 í grunnstefnu Pírata telja Píratar að allir hafi rétt til að koma að ákvörðunartöku 
um málefni sem varða þá. Enn fremur segir í grein 6.2 að réttur sé tryggður með styrkingu beins lýðræðis 
og eflingu gegnsærrar stjórnsýslu.

Frumvarp þetta er í anda þess að auka á gagnsæi við lagasetningu og að auka möguleika almennings til 
að greina lagafrumvörp og koma að sínum athugasemdum.

Píratar álykta því að leggja til að frumvarpið hljóti samþykkt í núverandi mynd.

Samþykkt samhljóða á fundi Pírata þann 11. maí 2017


